Telegram: Maktablar uchun hujjatlar

ВАФО ВА САДОҚАТ КУЙЧИСИ

 (Шоира Зулфия Исроилова 104 йиллик юбилейига бағишланган адабий композиция сценарийси Тадбир саҳнаси. Баҳорий безаклар.

1-бошловчи: Қадим-қадимлардан тинмас достоним, Ҳақдан назар тушган гўзал бўстоним, Алпомишлар юрти, нурли маконим, Ассалом она юрт, Ўзбекистоним! 2-бошловчи: Танти эл кўрмадим, сенингдек халқим, Ширин тил кўрмадим, сенингдек халқим, Тоза дил кўрмадим, сенингдек халқим, Ассалом она юрт, Ўзбекистоним. (“Муқаддас аёл” қўшиғи янграйди) 1-бошловчи: Ҳа, аёл муқаддас, она муқаддасдир. Биз ардоқламоқчи бўлган аёл, буюк она, вафо ва садоқат тимсоли – шоира Зулфия Исроиловадир. 2-бошловчи: Зулфия XX аср ўзбек шеъриятининг йирик вакилларидан биридир. У ўзининг теран ижоди билан шеъриятда янги саҳифа очди. Зулфия 1915 йил 1 мартда Тошкентнинг Ўқчи маҳалласида дунёга келди. Оила аъзолари шеърхонликни, мусиқани севарди. Онаси шоиртабиат, оқила, зеҳнли аёл эди. Зулфияхоним онаси ҳақида шундай дейди: “Агар истеъдодим бор бўлган бўлса, унинг чашмаси онам, агар адабиёт аҳлига бир кафт дон янглиғ шеърий ҳосил тутган бўлсам, унинг уруғини қалбимга аввал онам сочганлар. Уйим деганда кўз олдимга онамнинг мулойим, дониш нигоҳлари, чопқиллаб оқаётган ариқ, шовуллаб куйлаётган тераклар келади”. 1-бошловчи: Шоиранинг отаси темирчи эди. У ҳақида: “Олов ва меҳнат маҳорат билан бирикканда инсон кўп ишларнинг уддасидан чиқиши мумкинлигини мен болаликдан англаб етдим”, - дейди. 2-бошловчи: Зулфия бошланғич мактабни битирганидан сўнг 1931-1934 йилларда хотин-қизлар педагогика билим юрти- да таҳсил олди. Шу ерда шеър машқ қила бошлади. 1932 йилда шоиранинг “Ҳаёт варақалари” деб номланган илк шеърий тўплами чоп этилди. 1935 йилда шоир Ҳамид Олимжон билан турмуш қуришди. 1-бошловчи: Деразамнинг олдида бир туп Ўрик оппоқ бўлиб гуллади. Гулни кўриб ишқпараст қалбим Минг айтилган дарддан куйлади. Сен куйлаган ўрик шу кеча Бурканди оқ – оппоқ чечакка. Мен қадрдон хотира билан Жўнаб кетдим уйимга якка. (Қизлар иштирокида “Ўрик гуллаганда” қўшиғи ижро этилади). 2-бошловчи: Ўзбек поэзиясида Зулфия деган номнинг пайдо бўлиши – тонг юлдузининг туғилишига тенг воқеа бўлди. Чигалликлар, тортишувлар, изланишлар тўлиқ бир паллада янги ва умидбахш бир садо, ёқимли бир соз жаранглаб кетди. Ўша кезда аёл зотидан қўлига қалам олганлар саноқли ва пайдо бўлиб улгурмайин сўниб қолар эди. Давр ва поэзия аёл эрки, аёл қалби, изтиробга лиммо-лим она тимсоли, она армонлари, она бахтини, она дилини куйлашга қодир бир шоирага муҳтож эди. Зулфия ана шу бўшлиқни тўлдириб, қўлига соз олиб, ўша чанқоқликни қондирган куйчидир.                          1-бошловчи: Онам, менинг мушфиқ, меҳрибон онам, Қалбимда овозинг, ўзинг қаерда? Қуёш оғушига солганми олам, Шуъладай одиминг қайси асрда? 2-бошловчи: Онам, менинг мушфиқ меҳрибон онам, Кўзимда илоҳий эзгу суратинг. Яна ҳаёт тўлиқ, булутдай кўркам, Қайта жон бағишлар метин қудратинг. Оппоқ сочларингга қора кўзимнинг Миннатдор нурини қилолсам тароқ. Чуқур ажинингга боқиб, умримнинг Бебош тантилигин, кўрдим ёрқинроқ. (Она ҳақида қўшиқ ижро этилади) 1-бошловчи: Зулфияхоним шеърларида тонг тимсоли, тонг тасвири буюк эрк, буюк бахт ва ёруғ дунё тимсолидай жаранглаб туради. Иккинчи жаҳон уруши жаҳонга хавф солганда, эл бошига айрилиқлар, ҳижронлар тушганда Зулфияхонимнинг овози тиниб қолмади, балки янги жаранг, ўктамлик зиналарига кўтарила олди. Унинг ижоди ёридан жудо ёш келин, ўғлидан жудо онаизор дилининг оғир изтироблари, ғалабага умидвор ва ишончи бор она тимсолининг ифодаси бўлди.                      2-бошловчи: Лекин Ҳамид Олимжондек буюк дарғанинг, маслаҳатгўй сирдошининг 1944 йилда вафот этиши, уни катта синовлар ўчоғи ва ҳижронга ташлади. У барча мусибатларни сабот билан енгиб, тақдирнинг зарбаларига бардошли қалбини улғайтирди. Шоира вафо рамзи бўлиб ҳурмат қозонди. (Ўқувчилар иштирокида “Сенсиз” шеъри ва Зулфияхонимнинг шеърлари билан қўшиқлар ижро этилади) 1-бошловчи: “Шеърдан айри яшаганимни билмайман” – дейди Зулфия. Поэзия унинг учун яшаш тарзи бўлиб қолган эди. Шоира илмини оширди, аспирантурада ўқиди, болалар нашриётида муҳаррирлик қилди. “Саодат” журналида бош муҳаррир бўлди. 1953-1980 йил Осиё ва Африка ёзувчилар ҳаракатида фаол қатнашди. Мамлакатимиз вакили сифатида Ҳиндистон, Югославия, Шри-Ланка, Миср, Бирма, Хитой, Япония, Австралия каби мамлакатларда бўлди. Ҳиндистон таассуротлари асосида “Мушоира” шеъри дунёга келди. (Ўқувчилар ижросида “Мушоира” шеъри ва қўшиқ ижро этилади) 2-бошловчи: Республиканинг миллий мустақилликка эришиши Зулфияга илҳом булоғининг кўзини очди. Босиб ўтган йўлига янги назар – адолат кўзи билан қаради. У 1995 йилда ёзган “Шарқнинг ўзи она бўлган ҳамиша!”, “Иқрорга вақт етди” шеъри, “Хотира синиқлари” достони шоира ижодининг янги саҳифаси, янги босқичи, ютуғи дейиш мумкин. 1-бошловчи: Зулфияхонимнинг серқирра ижоди муносиб баҳоланган. Ўзбекистон халқ шоираси, Ҳамза номидаги Ўзбекистон Давлат мукофоти соҳиби бўлган шоирамизни жаҳон адабий жамоатчилиги Жавоҳарлаъл Неру номидаги ва халқаро “Нилуфар” мукофотларига муносиб топди. Болгария Респуб- ликасининг Кирилл ва Мефодий нишонлари билан тақдирланди. Ўзбекистон Республикаси Президенти Ислом Каримовнинг ташаббуси билан 1999 йил 1 мартда Зулфия номидаги Давлат мукофоти жорий этилиши севимли шоирамизнинг меҳнатлари ҳали ҳам эъзоздалигидан дарак беради. 2-бошловчи: Азал-азалдан улуғ зотларга бешик бўлган Ватаним, волидаю падар бўлган меҳри дарё халқим, Зулфиядай овози мағрур шоиранг, виқорли қизинг учун Сенга яна бир бор таъзим!
